
 
 

 
 

ደምዳሚ መግለጺ 2ይ-ስሩዕ ኣኼባ፡ ፖሎቲካዊ ቤት-ጽሕፈት 
ሰውራዊ ደሞክራስያዊ ግንባር ኤርትራ (ሰደግኤ) ። 

 
 
ፖሎቲካዊ ቤት-ጽሕፈት ሰውራዊ ደሞክራስያዊ ግንባር ኤርትራ(ሰደግኤ) 2ይ-ስሩዕ ኣኼብኡ፡ ካብ 20 ክሳብ 21-መስከረም 2025 ኣሰላሲሉ። ኣኼባ 
ፖሎቲካዊ ቤት ጽሕፈት፡ ኣብ ፍሉይ ዓለማዊ፣ ዞባዊ፣ ከባብያውን ሃገራውን ኩነታት'ዩ ተኻይዱ። ረብሓ ማእከሉ ዝገበረ ብሓያላን ሃገራትን 
ተለኣኣኽቶምን፡ ኣብ ዝተፈላለየ ከባቢታት ዝካየድ ዘሎ ዂናት፡ በዚ ምኽንያት ኣብ ዓለምና፡ ሞት፡ ህልቂት ደቂ ሰባት፡ ምምዝባል፣ ዘይ ርጉእ ቁጠባን፣t
ስእነት ጸጥታን ነጊሱሉ ኣብ ዘሎን፡ ከምኡ ድማ ፖሎቲካዊ ቅልውላው ሃገራት መመሊሱ ናብ ዝለዓለ ደረጃ ዝዓርገሉን፡ ኣብ ኣዝዩ ተኣፋፊ እዋን'ዩ 
ተሰላሲሉ።  
 
ፖሎቲካዊ ቤት-ጽሕፈት ሰደግኤ፡ ኣብ ካልኣይ ስሩዕ ኣኼብኡ፡ ካብ 9ይ -ውድባዊ ጉባኤና ጀሚሩ ክሳብ ሎሚ ዘሎ፡ ህሉው ዓለማዊ፣ ዞባውን ከባብውን 
ኩነታት ብሓፈሻ፡ ምስ'ዚ ጥቡቕ ምትእስሳር ዘለዎ ፖሎቲካዊ ኩነታት ቀርኒ ኣፍሪቃን፡ ሃገራት ከባቢናን፡ ኩነታት ኤርትራን፡  ድማ ብፍላይ፡ ብዕምቆት 
ገምጊሙ። ካብ ሓደ ኲናት ናብ ካልእ ኲናት እንዳተሰጋገረ ምኻዱ ጥራሕ ዘይኮነስ፡ ልዑላውነትን ናጽነትን ሃገርና፡ ኣብ ኣዝዩ ሓደገኛ  ኩነታት እናወደቖ 
ይኸይድ ምህላዉ ተገንዘበ። ብርእሰ-ፋሽሽት ኢሳያስን ስርዓቱን ዝተደፈረ ነጻነትን ልኣላዊነትን ሃገርና፡ ቀንዲ ሽግር ንሳቶም ምዃኖም ረሲዖም፡ ሕጂ 
እቲ ሓደጋ ኣብ ህላወን፡ ቀጻልነት ስልጣኑን ስርዓቱን ምስ መጾ፡ ተኸላኻሊ ሃገር መሲሉ እንሆ ንካልእ ዂናት ተዓጠቅ ተኣንጎት ክብል ይረአን ይስማዕን 
ምህላዉ ኣስተውዒሉ። እዚ ሕቶ ህዝቢ ዓጢጥዎ ዘይፈልጥ መራሕን ስርዓቱን፡ ትማሊ እንታይ እንዳገበሩን እንዳበሉን ከም ዝመጹ ናይ ቀረባ ተዘክሮና 
ምዃኑ ጠቒሱ። ወለድና ክምስሉ  ኣብ ዝፈረሰ ቤተ-ክርስትያን እትነብር ርግቢት፡ ኩሉ ግዜ ጻድቃን ይመስላ፡ ከም ዝብሃል፡ ርእሰ-ፋሽሽቲ ኢሳያስን 
ስርዓቱን ኣሲሮምን ቀቲሎምን ዝወድኡና፡ ታሪኽ ዝነግር ዘይብልና ግዲ መሲልዎም፡ እንሆ ሕጂ ናይ ንዕቀትን ብደዐን ተዋስኦ ይሰርሑ ኣለዉ። ፖለቲካዊ 
ቤት ጽሕፈት ሰደግኤ፡ ህዝቢ ተቓሊሱ ነጻነት ኣምጺኡ፡ ትማልን ሕጅን ጽባሕን፡ ንተቓሊሱ ዘምጽኦ ነጻነትን ልኣላዊነትን ዝከላኸል ድማ ህዝብን 
ህዝብን ጥራይ ኢዩ ኢሉ ከም ዝኣምን ኣረጋጊጹ። ኣብዚ ተራ ናይ ስርዓታት ብኣወንታ ወይ ኣሉታ ዝጸልው ግደ ጥራይ ኢዩ ዘለዎም ብምባል ኣቐሚጡ። 
ስለዝኾነ  ተራ ርእሰ-ፋሽሽቲ ኢሳያስ ከም መራሕን ስርዓቱን፡ ብኣሉታ ምጽላው ጥራይ ዘይኮነስ፡ ዓጋቲ ምዕባለ፡ ጸረ ሰላም ሓይሊ፡ ጸላኢ ህዝቢ 
ኤርትራ ስለዝኾነ፡ እዚ ስርዓትዚ መሊእካ ብምውጋድ ጥራይ ኢዩ ዘላቂ ፍታሕ ክመጽእ ዝኽእል ብምባል ኣስሚሩሉ ። 
 
2ይ-ስሩዕ ኣኼባ ፖሎቲካዊ ቤት-ጽሕፈት ሰደግኤ፡ ብዕምቆት ዝዘተየሉ፡ ናይ ግዳም ምትእትታው ኣብ ሃገርናን ከባቢናን ኢዩ። እዚ ምትእትታዋት 
ዘምጽኦ መዘዝ፡ ከባቢና ናብ ዓውዲ ዂናት ዝሸመመ ምዃኑ ርእዩ፡፡ ከምኡ ድማ ኣብ መንጎ ሃገርና ኤርትራን ኢትዮጵያን ክኸይድ ዝጸንሐን ዘሎንt
ዝምድና፡ ነዚ ሕጂ ሰሪቡ ዘሎ ደበና ዂናት ዝፈጠረ ምዃኑ ተገንዚቡ። እቲ ኣብ ኤርትራ ዘሎ ስርዓት፡ ከምቲ ልዕል ኢልና እንዳገለጽናዮ ዝመጻና 
ኮይኑ፡ ነዚ ርእሰ-ፋሽሽቲ ኢሳያስን ስርዓቱን ዝኸፈቶ ቀዳድ ተጠቂሙ፡ ስርዓት ብልጽግናን ትምክሕተኛታት ኢትዮጵያውያንን፡ ኣብ ልዕሊ ህዝብናን 
ሃገርናን፡ ታሪኽ፣ ብዝሒ ህዝቢ፣ ንቀይሕ ባሕርናን ወደብና ዓሰብን ዘለዎም ጅኦግራፍያዊ ቅርበት ኣመሳሚሶም፡ ዘርእይዎ ዘለዉ፡ እዉጅ ግህሰት 
ነጻነትን ልኣላዊነትን ሃገርና፡ ኣብ ትሕቲ ዝኾነ ይኹን ኩነታት፡ ከም ዘይቅበሎን፡ ኣትሪርና ከም ንቃወሞን ኣረጋጊጹ። ፖለቲካዊ ቤት ጽሕፈት ሰደግኤ፡t
እዚ ብስርዓት ብልጽግናን ትምክሕተኛታት ኢትዮጵያውያንን ክግበር ዝጸንሐን ዘሎን፡ ብኣዋጅ ዝተገለጸ ግህሰት ልኣላዊነትን ነጻነትን ኤርትራ፡ ካብ 
ረብሓታት ክልቲኡ ህዝብታት ዝብገስ ከም ዘይኮነ መዚኑ፤ እንታይ ድኣ፡ ረብሓ ናይ ግዳም ሓይልታትን፡ እቲ ብሰንኪ ዘይብቁዕ ምሕደርኡ ኣብ ሓደጋ 
ወዲቁ ዘሎ ስርዓት ብልጽግና፡  ቀጻልነቱ ንምውሓስን፡ ዕድመ ስልጣኑ ንምንዋሕን ዝግበር ዘሎ፡ ናይ ዓጽረ ሞት ፈንጠርጠር ምዃኑ ገምጊሙ። በዚ 
ኣጋጣሚ ንስርዓት ብልጽግና  ሓዊሱ፡ ንመላእ ህዝብታትን ናይ ለውጢ ተቃለስቲ ኢትዮጵያውያንን ዘሕልፎ መልእኽቲ፡ ረብሓ ህዝብታት ኢትዮጵያን 
ኤርትራን ውሑስ ዝኸውን፡ ሕቶ ወደብን ናይ ባሕሪ ኣፍደገን ወይ ተጠቃምነት (access’s to the sea) ብሰላማውን ዓለማዊ ሕግታትን ምስ ዝፍታሕ 
ጥራሕ ኢዩ፡ ዝረጋገጽ ኢሉ ከም ዝኣምን ኣነጺሩ። ነዚ መሰረት ጌሩ ድማ፡ ንኹሎም ሓይልታት፡ ንዂናት ተጸይፎም ነዚ ሕጋውን ሰላማዊ መንገዲ 
ክመርጹ፣ ክቅበሉን ከኽብሩን ጻውዒቱ የቅርብ።  
 
2ይ-ስሩዕ ኣኼባ ፖሎቲካዊ ቤት-ጽሕፈት ሰደግኤ፡ ንኩነታት ደንበ ተቃውሞ ብሓፈሻ፡ ንፖለቲካዊ ሓይልታት ኤርትራ (ፖሓኤ) ድማ ብፍላይ፡ ኣጽንኦት 
ሂቡ ገምጊሙ። ሕጂ’ውን ከም ትማሊ ዓቕምታትና፡ ገና ፋሕ ኢሉ፡ ኣብ ሕድ ሕዱ ምክብባር ዝጎደሎ፡ ዘይተኣማመን፡ ዘይ ጸላዊ፡ ፍልልያቱ ብግቡእ 
ኣብ ምምሕዳርን ቀዳምነታት ኣብ ምስራዕን ዝተጸገመ ምዃኑ ተገንዚቡ። ኣብ ክሊ’ዚ፡ ፖለቲካዊ ሓይልታት ኤርትራ (ፖሓኤ) ዘለውዎ ሕጽረታት 
ብቃልሲ ክእረሙ ዝኽእሉ ምዃኖም ዝረኣየ ኣኼባ ፖለቲካዊ ቤት ጽሕፈት ሰደግኤ፡ ዘለውዎ ብልጫ ድማ፡ ብኮንፈርንስ ሓደ ቻርተርን ሕገ-ህንጻን 
ኣጽዲቁ፡ ፍልልያቱ ኣብ ምምሕዳርን ምክእኣልን ዘማዕብሎ ዘሎ ባህሊ፡ ንኢዱ። ንጩቡጥ ኣተሃላልዋ ደንበ ተቓውሞ ኣብ ግምት ብምእታው፡ ቅድም 
ንውሽጡ ዝጠመተ፡ ማለት ዘለውና ሕጽረታት ክንእርምን ከነመዓራርን ይግባእ ኢሉ። ቀጺሉ ኣብ ባይታ ሃለዋት ደንበ ተቃውሞ ከምቲ ልዕል ኢሉt
ተቐሚጡ ዘሎ ምዃኑ ኣሚቱ፤ ስለዚ ፖሓኤ ነቲ ጀሚርዎ ዘሎ ሒዙ፡ ኣብ ምስፋሕን፡ ምጥርናፍን፡ ምውህሃድን ዝሰፍሐ ሓይልታት ተቓውሞ፡t
ብዝለዓለ ክዋሳእ ፖ/ቤት/ጽ ሰደግኤ ተማሕጺኑ። በዚ ኣጋጣሚ ኣብዚ እዋን’ዚ ኣንጸላልዩ ዘሎ ሓደጋ ዂናት ደንበ ተቃውሞ ኤርትራ ኩሉ ዓቕምታቱ 
ኣወሃሂዱ ንወራርን ዂናትን ኣትሪሩ ክቃወም ፖለቲካዊ ቤት ጽሕፈት ሰደግኤ ጸዊዑ። 
 



2ይ-ስሩዕ ኣኼባ ፖሎቲካዊ ቤት-ጽሕፈት ሰደግኤ፡ ኣብ'ዚ እዋን’ዚ ዝርአ ዘሎ ጽምዶ-ሰላም ዝብል ሓሳብ (Concept) ወይ ህዝቢ ምስ ህዝቢ ርክብ  
ኣገዳስነቱ ርእዩ፡ ብኣጽንኦት ዘትይሉ። እቲ ህዝቢ ምስ ህዝቢ ርክብ ዝብል፡ ባህርያውን ክህሉን ክግበርን ዘለዎ ምዃኑን፡ ህዝቢታት ረብሕኦም፡ ሰላሞም፡ 
ቀጻሊ ምዕባለኦም ዉሑስ ንምግባር፡ እንኮ ናይ ፖለቲካዊ ስልጣን ምንጪ ምዃኖም ዘረጋግጽሉ መንገዲ ስለዝኾነ፡ ክተባባዕ ዘለዎ ምዃኑ ኣስሚርሉ።
ኣብ መስርሕ ጽምዶ ወሳኒ ተራ ዝጻወቱ ድማ፡ ህዝቢ ብዓቢኡ፣ ናይ ስቪክ ማሕበራት፣ ምሁራት፣ ዓበይቲ ዓዲ፡ ናይ ሰላም ተሸለምቲ (peace 
Laureates) ወዘተ ክኾኑ ርእዩ። እቲ ዝግበር ጽምዶ፡ ኣብ መንጎ መንግስታት፡ ሰልፍታት፡ ውድባት ኮይኑ፡ ብኦኦም ዝምራሕ እንተኮይኑ ድማ፡ ግሉጽነት 
ዘለዎ፡ ንህዝቢ እዉጁን ዝፈልጦን ክኸውን አለዎ  ኢሉ ከምዝኣምን ኣቐሚጡ። 
 
2ይ-ስሩዕ ኣኼባ ፖሎቲካዊ ቤት-ጽሕፈት ሰደግኤ፡ ኣጽንኦት ሂቡ ዝዘተየሉ ኩነታት ህዝብታትና ኢዩ። አብ'ዚ እዋን’ዚ፡ ብሰንኪ ጨካን ርእሰ-ፋሽሽቲ 
ኢሳያስን ስርዓቱን፡ ህዝብታትና ንኹሉ ዓይነት ሕሰም ዝተቓልዑን፡  ከም ውጽኢቱ ድማ፡ ሃገሮም እሾኽ ዄይናቶም ዕድል ብዝረኸብሉ፡ ብእግሪ፡t
ብባሕሪ ይስደዱ ምህላዎም ገምጊሙ። ኣብ ጉዕዞ ስደቶም ንኹሉ ዓይነት ሕሰም ይቃልዑ ከም ዘለዉ ተገንዚቡ። ካብ'ዚ ብምብጋስ፡ ኣብ መላእ ዓለም 
ተዘርጊሑ ዘሎ ኤርትራዊ፡ ናይ ሰብኣዊ መሰላት ተጣበቕቲ ማሕበራትን፡ መንግስታትን ዘይ-መንግስታዊ ትካላትን፡ ድምጺ ክኾንዎም ጸዊዑ፡፡ ኣብ 
ከባቢና ወይ ጎረባብትና ዝርከባ መንግስታት ድማ፡ እተን ቀዳሞት ንስደተኛታት ኤርትራውያን ዘዕቁባን ዘጽልላን ዘለዋ ሃገራት እየን፤ ክሳብ ሕጂ 
ንዝገበርኦ፡ ዘሎና ምስጋና ወሰን የብሉን ኢሉ። ድሒሩ፡ እዚ ሕጂ ዝርአ ዘሎ ግን፡ ውሽጣዊ ኩነታተን እንዳ ሓመቀ፡ ኲናትን፡ ዂናት ዝፈጠሮ ብልሽውና 
ዝነገሰሉ ኩነታት ይርአ ስለ ዘሎ፡ ኤርትራውያን ስደተኛታት ድማ ናይ’ዚ ቀዳሞት ግዳያት ይኾኑ ብምህላዎም፡ ዓቕመን ዝፈቅደለን  ናይ ሂወት ውሕስነት 
ክገብራሎም በዚ ኣጋጣሚ ጸዊዑ። ከም ውድብ ኣብ ክሊ’ዚ፡ ምስ ዝሰርሑን ዝዋስኡን ኣካላት፡ ብዓቕምና ምስ ኩሉ ክንሰርሕ ድሉዋት ምዃኑ ኣረጋጊጹ። 
 
2ይ-ስሩዕ ኣኼባ ፖሎቲካዊ ቤት-ጽሕፈት ሰደግኤ፡ ኣብ ቀዳማይ ስሩዕ ኣኼብኡ ዝሓንጸጾም መደባት ገምጊሙ። ነቶም ዝተኻየዱ ኣወንታዊ ስርሓት 
ንኢዱ፤ ኣብ ኣፈጻጽማ መደባትና ዝነበሩና ሕጽረታት ነቂፉን ኣሪሙን፤ ዘይተፈጸሙ ስርሓትን፡ ሓደሽቲ መደባትን ወሲኹ ንተግባራውነቶም ተጊሁ 
ክሰርሕ ወሲኑ። ኣባላትናን ፈተውትን ደገፍትን፡ ንመደባት ውድብና ንምፍጻም ክነካይዶ ዝጸናሕና ቃልሲ፡ ዘበርከትዎ ኩሉ ኣስተዋጽኦ ኣሞጊሱ፤ 
ንእንዓሞም መደባትን ቃልስን፡ ቀጻሊ ሓገዞም ክገብሩ ብምጽዋዕ ኣኼብኡ ዛዚሙ። 
 
ቅኑዕ መስመርን ሓፋሽን ሒዝና፡ ጽንኩር መድረኻት ብምስጋር፡ ክንዕወት ኢና!! 
ዝኽርን ክብርን ንጀጋኑ ሰማእታትና!! 
ፖ /ቤ /ጽ ሕ ፈ ት ሰ ደ ግ ኤ  
መስከረም 22-2025 
 


